
Carballal, Rodríguez, Blanco e Pérez, onte na presentación do
festival. //Bernabé/Javier Lalín 

Cercio homenaxea a emigración mañá no seu
festival de baile
Premian á Solaina, a Paío e á cociñeira Julia García

 07:47   

CRISTINA PICHEL - LALÍN Este ano, Cercio
organizará o seu XIII Festival de Baile A Carballeira
de Cercio para homenaxear a emigración galega e
premiar aos defensores da cultura da comarca de
Deza. Os actos terán lugar este sábado ás 22.00
horas na carballeira, tal e como explicaron onte as
concelleiras de Cultura, Nuria Rodríguez, e de
Servizos Sociais, Paz Pérez, xunto co presidente da
asociación Carballeira de Cercio, Román Carballal, e
o vogal Javier Blanco.
O espectáculo unirá baile e música e estará baseado
no libro Cousas, de Castelao, a través do cal se
homenaxeará a emigración. De feito, o cartel que
anuncia o festexo aparece adornado polos debuxos do escritor. Representaranse diferentes escenas que
marcaron a emigración galega tanto en Europa como en América, como a despedida dos familiares, a chegada
ao porto, etc. Esta representación farase a través dunha montaxe de bailes cantados a modo de regueifa na
que participarán tanto os máis novos como os maiores. Ademais, proxectaranse documentais antigos sobre as
consecuencias da onda migratoria que sufriu Galicia e recuperaranse diversos arquivos sonoros da peza teatral
Os vellos non deben de namorarse, tamén de Castelao.
A asociación Carballeira de Cercio premiará á Casa Fundación A Solaina pola súa defensa da cultura na
comarca e ao pintor Damián Paío "polo seu propio traballo", segundo afirmou Blanco. Estes galardóns lévanse
concedendo dende hai seis anos, pero para o vogal, nesta ocasión, son "os que mellor concedidos están".
Tamén se outorgará un premio de honra a Julia García –cociñeira do colexio de Cercio– polas súas
aportacións á asociación. Todos os agasallados recibirán unha talla en madeira fabricada artesanalmente.
Despois dos premios ofreceranse uns pinchos para todos os galardoados e presentes, comida que estará
amenizada polo propio grupo de baile da Carballeira de Cercio e pola Casa Aragón en La Rioja, unha banda de
folclore aragonés de Logroño.
Unha vez máis, Cercio deixa claro o seu interese por promover a cultura galega. Rodríguez recordou que este
colectivo "está formado por un grupo moi unido e harmónico que sempre está disposto a colaborar".

